

სსიპ ლ. სამხარაულის სახელობის სასამართლო ექსპერტიზის ეროვნულ ბიუროს

ასლი: საქართველოს ფინანსთა სამინისტროს საგამოძიებო სამსახურს 

თქვენი 2017 წლის 3 ნოემბრის წერილთან (N5006209717) დაკავშირებით ჩვენს პასუხზე (N01/72388 – 21.11.2017), ასევე, საკვები პროდუქტის ადამიანის სიცოცხლის ან ჯანმრთელობისათვის საშიში პროდუქტისადმი მიკუთვნების თაობაზე საქართველოს შრომის, ჯანმრთელობისა და სოციალური დაცვის სამინისტროში გამართული სამუშაო შეხვედრის გათვალისწინებით, დამატებით გაცნობებთ ჩვენს პოზიციას:

[bookmark: part_1]როგორც მოგეხსენებათ, „სურსათის/ცხოველის საკვების უვნებლობის, ვეტერინარიისა და მცენარეთა დაცვის კოდექსით“ (მუხლი 11) განსაზღვრულია სურსათის უვნებლობის მოთხოვნები, რომლის თანახმადაც:
1. ბაზარზე განთავსებული სურსათი უნდა აკმაყოფილებდეს საქართველოს კანონმდებლობით განსაზღვრულ სურსათის უვნებლობის მოთხოვნებს. 
2. დაუშვებელია მავნე სურსათის ბაზარზე განთავსება.
3. სურსათი მავნედ მიიჩნევა, თუ:
ა) იგი საფრთხეს უქმნის ადამიანის სიცოცხლეს ან/და ჯანმრთელობას;
ბ) არ არის მიზანშეწონილი ადამიანის მიერ მისი მოხმარება.
4. სურსათის უვნებლობის დადგენისას გათვალისწინებული უნდა იქნეს:
ა) სურსათის წარმოების, გადამუშავებისა და დისტრიბუციის, აგრეთვე პირველადი წარმოების საქართველოს კანონმდებლობით განსაზღვრულ მოთხოვნებთან შესაბამისობა;
ბ) საბოლოო მომხმარებლის მიერ სურსათის დანიშნულებისამებრ გამოყენების შესაძლებლობა;
გ) სურსათის (მათ შორის, ცალკეული კატეგორიების სურსათის) მავნე ზეგავლენის თავიდან ასაცილებლად მომხმარებლისათვის მიწოდებული ნებისმიერი ინფორმაცია (ეტიკეტზე განთავსებული ინფორმაციის ჩათვლით) ან მომხმარებლისთვის ხელმისაწვდომი სხვა ინფორმაცია;
დ) სურსათის არა მხოლოდ შესაძლო მეყსეული, ხანმოკლე ან გრძელვადიანი გავლენა მომხმარებელზე, არამედ მისი ეფექტი მომდევნო თაობებზედაც;
ე) შესაძლო ტოქსიკური კუმულაციური ეფექტი;
ვ) განსაკუთრებული კატეგორიის მომხმარებლის ჯანმრთელობაზე სურსათის ზეგავლენის დონე, თუ ეს სურსათი აღნიშნული კატეგორიის მომხმარებლისთვისაა განკუთვნილი.
5. ადამიანის მიერ სურსათის მოხმარების მიზანშეწონილობის დასადგენად გათვალისწინებული უნდა იქნეს, თუ რამდენად დასაშვებია ადამიანის მიერ სურსათის დანიშნულებისამებრ გამოყენება მისი დაბინძურების, დაობების, ლპობის ან მასზე გარეგნული დაზიანების ნიშნების არსებობის გამო.

ამასთან, შესაბამისი კანონქვემდებარე ნორმატიული აქტები (მ.შ. „სურსათში ზოგიერთი  დამაბინძურებლის (კონტამინანტის) მაქსიმალურად დასაშვები ზღვრის შესახებ ტექნიკური რეგლამენტი“ საქართველოს მთავრობის 2015 წლის 9 ნოემბრის N567 დადგენილება, „სურსათის მიკრობიოლოგიური მაჩვენებლების შესახებ ტექნიკური რეგლამენტის დამტკიცების თაობაზე“ საქართველოს მთავრობის 2015 წლის 10 ნოემბრის №581 დადგენილება, „ფარმაკოლოგიურად აქტიური ნივთიერებების, მათი კლასიფიკაციისა და ცხოველური წარმოშობის სურსათში ნარჩენების მაქსიმალური ზღვრის შესახებ“ ტექნიკური რეგლამენტის დამტკიცების თაობაზე“ საქართველოს მთავრობის 2015 წლის 18 დეკემბრის  №639 დადგენილება და სხვა) ადამიანის სიცოცხლისა და ჯანმრთელობის, ასევე, მომხმარებელთა ინტერესების დაცვის მიზნით ადგენს სურსათში გარკვეული ნივთიერებების/მიკროორგანიზმების მაქსიმალურად დასაშვებ ზღვარს და  დაბინძურებული სურსათის გამოყენებასთან დაკავშირებულ შეზღუდვებს. აღნიშნული ტექნიკური რეგლამენტებით განსაზღვრული ნივთიერებების/მიკროორგამიზმების დასაშვები მაქსიმალური ზღვარის გადაჭარბება ზრდის სურსათთან დაკავშირებულ რისკებს და ითვლება ადამიანის სიცოცხლის ან ჯანმრთელობისათვის საფრთხის შემცველად. 

რაც შეეხება სახელმწიფო კონტროლისა და ზედამხედველობის, ასევე, შესაბამისი პასუხისმგებლობის (ადმინისტრაციული/სისხლისსამართლებრივი)  საკითხებს, აღნიშნული, როგორც თქვენთვის ცნობილია, რეგულირდება შესაბამისი კანონმდებლობით („სურსათის/ცხოველის საკვების უვნებლობის, ვეტერინარიისა და მცენარეთა დაცვის კოდექსი“, ადმინისტრაციულ სამართალდარღვევათა კოდექსი, სისხლის სამართლის კოდექსი). 

პატივისცემით,


